Tabell C-k
Saker med særskild fordeling. Kommunane. 
Følgjande saker er gitt ei særskild fordeling innanfor innbyggjartilskotet i 2011:

	Kol.
	Sak
	Departement
	Beløp i 

1 000 kr

	1
	Fysioterapi
	HOD
	230 992

	2
	Frukt og grønt til skular med ungdomstrinn
	KD
	230 008

	3
	Kvalifiseringsprogrammet
	AD
	1 240 406

	4
	Inndelingstilskot
	KRD
	56 034

	5
	Trekk Nannestad og Ullensaker
	KRD
	-19 350

	6
	SUM
	
	1 738 090 


Kolonne 1 - Fysioterapi

Ved handsaminga av St. prp. nr. 1 (2008–2009) for Helse- og omsorgsdepartementet, slutta Stortinget seg til framlegget om å styrkje kommunane sitt  finansieringsansvar for den avtalebaserte fysioterapitenesta. Dei kommunale driftstilskota sin del av fysioterapeutane si  inntekt og omsetning, samla sett, skal aukast tilsvarande reduksjonen i refusjonstakstane frå folketrygda. Omlegginga skal skje ved ei gradvis overføring av midlar frå honorartakstane (trygda) til det kommunale driftstilskotet.   Kommunane vil få overført midlar gjennom rammetilskotet som dekkjer meirutgifter som følgjer av omlegginga som starta 1. juli 2009.
I årets takstforhandlingar mellom partane som er staten, KS og Norsk Fysioterapeutforbund, blei det fastsett at nye 25 prosent av omlegginga skulle gjennomførast i avtaleåret 2010/2011. Dette utgjer 57 mill. kroner for 2. halvår 2010 og med heilårseffekt på 117,2 mill kroner for 2011. Dette kjem i tillegg til midlane som blei lagt inn i 2009 med heilårseffekt for 2010 og samla vil det difor bli fordelt 231 mill. kroner for 2011. Midlane vil bli fordelt etter talet på årsverk avtalefysioterapeutar i kommunen, basert på tal frå KOSTRA.  
Kolonne 2 – Frukt og grønt til elevar i skular med ungdomstrinn

Ved handsaminga av St.prp. nr. 69 (2006–2007) Tilleggsbevilgninger og omprioriteringer i statsbudsjettet 2007, gav Stortinget tilslutning til framlegget  om å innføre ei ordning med gratis frukt og grønt for alle elevar på skular med ungdomstrinn frå hausten 2007. Fordelinga mellom kommunane er gjort med utgangspunkt i elevtal  i den enkelte kommune. Midlane er fordelt på same måte som i 2010.  
Kolonne 3 – Kvalifiseringsprogrammet
Løyvinga til kvalifiseringsprogrammet (kap. 621, post 62) er lagt inn i rammetilskotet frå 2011, og blir i 2011 gitt ei særskild fordeling. Samla blir det innlemma 1 240,4 mill. kroner. Frå og med 2011 vil også individstønaden som er rekna til 405,8  mill. kroner, bli flytta frå kap. 634, post 76 til kap. 571, post 60, og inngår i beløpet som er lagt inn. 
Kolonne 4 – Inndelingstilskot
Inndelingstilskotet blir gitt som kompensasjon til kommunar som sluttar seg saman. Inndelingstilskotet blir fryst reelt i 10 år, og blir deretter trappa gradvis ned. For nærmare omtale av inndelingstilskotet blir det vist til innleiinga og til kapittel 18.2 i St.prp. nr. 64 (2001–2002) Om lokaldemokrati, velferd og økonomi i kommunesektoren 2003. I 2010 blir det gitt inndelingstilskot til fem kommunar (kommunane Re, Vindafjord, Aure, Bodø og Kristiansund).

Kolonne 5 – Trekk Nannestad og Ullensaker
Nannestad og Ullensaker har i perioden 1993–2008 motteke finansieringsbistand i form av skjønnsmidlar i samband med etableringa av Oslo Lufthavn, Gardermoen. Totalt har kommunane motteke 735,5 millionar kroner, der 387 millionar kroner skal tilbakebetalast i 20 like store avdrag frå og med 2009. Dette blir gjort ved eit trekk i rammetilskotet til Nannestad og Ullensaker på 7,43 og 11,92 millionar kroner årleg t.o.m. 2028. 
Kolonne 6 – Sum saker med særskild fordeling
Summen av kolonne 1 – 5. Talet er nytta i tabell 2-k, kolonne 3. Tilskota er lagt inn i inntektssystemet, men er halden utanfor berekninga av inntektsgarantiordninga i 2011.

